
BƆ OLI MOA  
Sɛ yɛnea Ahemvo ne Aberɛso Dwirɛ nwomaa nemɔ anu a, yenwu ahennie mɔ dwɔsolɛ ne bɔ bɔlɛ nwo dwirɛ. 

Bɛmaa yenwu kyɛ nningyein bɔ ɔmane maen nemɔ bɔle ne bie ole Nyameɛ dwirɛ nwo asoserɛ (1 Ahemvo 

11:9-11), yeɛ maenbulɛ tɛɛ bɔ ɔhwehwene mmosoensolɛ, ndɛengyea bualɛ ne fea-ase-ma malɛ wale ɔ (2 

Aberɛso Dwirɛ 21:1-15, 1 Ahemvo 12:1-33). Sɛ yɛnea ye atee foforɛ so a, maen maen bɔ bɛ bo timuni ná 

benyini koyɛlɛ nu nemɔ ole bɛ bɔ belili Nyameɛ dwirɛ so nahorɛ nu (1 Ahemvo 3:1-14; 2 Aberɛso Dwirɛ 

31:20-21), ɔne bɛ bɔ bɛmane teneneeyɛlɛ, ndɛen turoloo bualɛ, ne mbanyililɛ paa hɔle so ɔ (2 Aberɛso Dwirɛ 

17:1-19). 
 
Ghana maen amukoraa yato mmaa asomdwee nu kamakama yayie ɛlɛsa ye ala. Nakoso mmaatolɛ nu 

asomdwee kamakama ye asi, odi kyɛ maen ne bɔ mmɔden fa ye nye kyire koyɛlɛ ne maen kyekyelɛ nwo 

anwofama atee so.  

Maen mbanyi mɔ asɛdeɛ wɔ sɔ nikyee ne anu nwo hia paa – odi kyɛ Maen Panyi Paa (President) yɔ koyɛlɛ 

nwo nhyehyɛleɛ (ɔmva ye nwo maenyɛlɛ horɛ bɔ ɔwɔ nu ɔ), odi kyɛ Maen Panyi Paa pena maen mbɔnduo, yeɛ 

odi kyɛ Maen Panyi Paa ne ne Nyameɛ nate nahorɛ nu, ná ɔyɛ ye dwirɛ nwo sotie. Sɔ ala koso yeɛ odi kyɛ 

maen mmaa nemɔ koso bɛyɔ ɔ. 
 
Asɔre ne Nyameɛsolɛ fekue ahoroɔ te bokafoɛ titire wɔ koyɛlɛ nwo nhyehyɛleɛ ne maen kyekyelɛ nu. Odi kyɛ 

asɔre mbanyi fa bɛ nwo to Ahyerɛlɛ Krongron so maa okyire bɛ atee bɔ bɛfa so bɛhwe Kristofoɛ ne maen ne 

amukoraa maa bɛpena maen ngabɔnu ne mbɔnduo si atee ɔ. 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



 

1. Ahyerɛlɛ Krongron kã abakɔsɛm fa Nyameɛ botaeɛ titire bɔ ole ma maen maen amukoraa ɔ, 

kyɛ ɔkã bɛ bɔ nu kyɛ mmenia ko  

 

Afei Nyameɛ sele kyɛ, “Ɛ́mɔma yɛyɔ sona kyɛ yɛ sɛso, ma osoma yɛ; ná yɛ́ma benya tumi wɔ ɛpo nu 

ngaka so, ewienu nnomaa so, awuro ngaka so, aseɛ amukoraa so, ɔne kaka biala bɔ ɔtwe ye nwo ase 

wɔ aseɛ so ɔ so.” Yiti Nyameɛ bɔle sona kyɛ ye bɔbɔ ye sɛso, Nyameɛ sɛso yeɛ ɔbɔle ye ɔ;  ɔbɔle 

bienzua ne brasua. Nyameɛ yirale bɛ, na osele bɛ kyɛ, “Ɛ́mɔwo ná ɛmɔta, ɛ́mɔyi aseɛ so tɛkyɛ ná ɛmɔli 

so; ná ɛ́mɔnya tumi wɔ ɛpo nu naen so, ɔne ewienu nnomaa ne kaka biala bɔ ɔwɔ aseɛ so ɔ so.” 

 

Nowa mma nemɔ bɛ mmusua, kyɛbɔ b’aworɛ ndoatoasoɛ te wɔ bɛ maen nu ɛhe. Na ofi bɛ nu yeɛ 

nzueyilɛ ne asi ne maen maen bɛto bɛpetene aseɛ so ɔ (Gyenesise 1:26-28, 10:32) [sa nea 

Asomafoɛ 17:26-28] 

 

 

2. Ɔwɔ nu kyɛ Babel Abandenden nwo dwirɛ bɔ ɔwɔ Gyenesise 11:1-10 ne, okyire yɛ tumi bɔ ɔwɔ 

botaeɛ ko nyanɛ nu ɔ de, nakoso ɔbɔ yɛ kɔkɔ fa nzunzuansoɛ tɛɛ bɔ ɔwɔ maen kyekyelɛ 

nhyehyɛleɛ bɔ Nyameɛ ɔbboka so ɔ nu 

 

3. Nyameɛ pena kyɛ maen maen ne ahennie amukoraa ne ye di ngitahoɛ kyɛbɔ ɔkɔma  

asomdwee, maen bɔ wagyina pindinn ne yieyɛlɛ kɔwa ɔ 
 

 

Na ɔkɔwa kyɛ, mmerɛ bɔ oli nziɛ ne, bokaa bɔ AWURADE awuro ne gyi so ne, ye bo kotimu maa ɔkɔware kɔtra bokaa biala, ɔkɔyɛ tendenn kɔtra pambaa biala,  na maen maen mukoraa bekobiri 

bɛkɔwa so. Na mmenia pee bɛkɔwa bɛkɔɔhã kyɛ, “Ɛmɔbra ma yɛfo yɛhɔ AWURADE bokaa ne aso, ɛ́mɔma yɛhɔ Yakob Nyameɛ awuro ne anu, amaa ɔnate so wahyirehyire yɛ ye atee ne, ná yanate ye atimbire ne aso.” Ofikyɛ Sion yeɛ mmeraa ne kofi kɔwa ɔ,  na Yerusalem yeɛ AWURADE dwirɛ ne kofi 

kɔwa ɔ. Okoli maen maen mɔ so, okosiesie mmenia pee b’afia, bɛkɔboro bɛ ngrandɛ bɛkɔfa bɛkɔbɔ 

kona, ná baboro bɛ pealɛɛ bafa babɔ asɔsɔaa. Maen bie ngɔhwe obiɛngo maen so ngrandɛ, na 

bengosua koɛhonɛ ko. (Yesaya 2:2-4) [Asomafoɛ 17:26; Nyekyire 7:9-10, 21:22-24]  

 

 

4. Sɛ yɛpena maen koyɛlɛ ne ngɔsoɛ ma mmenia a, mbanyililɛ nwo hia paa 

 

a. Maenyɛlɛ mbanyi bɔ besuro Nyameɛ ne, bɛpena koyɛlɛ ne ngɔsoɛ bɛma bɛ mmenia  
Nehemia – Nehemia 2:11-20  

Debora – Ndɛenbualɛfoɛ 4:4-10  

Hesekia – 2 Ahemvo 18:1-7a  
[sa nea: Yosef - Gyenesise 41:14-42] 

 
b. Atianuserɛ maen mbanyililɛ twetwe mbakyekyemuɛ, apereperelɛ ne 

maenbɔlɛ ba 

Sɔɔlo – 1 Samuel 22:6-19  
Herode – Mateo 2:16-18  
[sa nea: Ahabo – 1 Ahemvo 21:1-19; Manase – 2 Ahemvo 21:1-9] 

 

5. Ahyerɛlɛ Krongron tu mmenia foɛ kyɛ bɛtena wɔ ngabɔnu nu, ɔmva ye nwo kyɛ mmenia 

b’adwene onnyia wɔ maenyɛlɛ nu ɔ 

 

a. Mmenia bɔ bɛtwetwe apereperelɛ ne ngondii bɛba ne, bengonya atee wɔ Nyameɛ 

ahennie ne anu  
   Na ahyerɛlɛfoɛ bɔ befili Yerusalem bɛwale ne sele kyɛ, “Ole Beɛsebul, na sunzummɔne mɔ 

panyi tumi yeɛ ɔfa tutu sunzummɔne mɔ ɔ.” Yiti Yesu frɛle bɛ wale ye nwo berɛ, na 

odwudwole wɔ anyandera nu hyirele bɛ kyɛ, “Ɔkɔyɛ sɛɛ né Abɔnzam ahora atu Abɔnzam? Na 

sɛ ahennie bie ne ye nwo ko a, sɔ ahennie ne ngora gyina. Yeɛ sɛ awuro bie ne ye nwo ko a, sɔ 



awuro ne ngora gyina. Na sɛ Abɔnzam dwɔso tia ye nwo, ná ɔne ye nwo ko a, ɔngɔhora gyina, 

na ye ayieleɛ ala ɛne. (Marko 3:22-26) [sa nea: 2 Timoteo 2:23-26; 1 Korintofoɛ 3:1-9] 

 

b. Sɛ mmenia fi dwudwolɛ foforɛ ne maenyɛlɛ kure foforɛ mɔ nu po a, koyɛlɛ ne ngabɔnu 

kɔhora kɔhɔ so   Ɛpɔen twetwe ngondii ba, nakoso ɔdɔ de, ɔkata mvomsoɛ amukoraa so. (Anyandera 10:12)  

 

Na bɛ bɔ belele ye dwirɛ ne belili ne, bɛmane bɛ nwo ate maa bɛbɔle bɛ asu, na mmenia kɔyɛ 

apee nza bɛɛbokale bɛ so sɔ kyẽa ne ala. Na betuli bɛ nwo besiele berɛ besuane 

asomafoɛ nemɔ ngyerɛkyerɛ ne b’abiɛngoɛfalɛ ne paanoobubulɛ ne mbaeɛbɔlɛ.  

Asomafoɛ ne yɔle nzɛngyerɛnneɛ ne anwanwadeɛ pee, na bɛ nwo yɛle sona biala suro. 

Agyidifoɛ ne amukoraa bɛhɔle so beyiale neka horɛ, na ebiala nningyein yɛle obiɛngo deɛ. 

Bɛtɔnene b’agyapadeɛ ne bɛ nwo nningyein, na bɛhyɛle sikaa ne bɛmane ebiala kyɛbɔ ohia ɔ. 

Na alehyeleɛ biala, beyiale asɔneyɛɛ sua nu ngabonu nu, belili adi wɔ b’awuro mɔ nu, na 

bɛfale anigye ne ahone bɔ nu te ɔ bedidili; bɛkamvole Nyameɛ, na maen ne anu ama mukoraa 

hurole bɛ dwirɛ. Alehyeleɛ biala Awurade fale bɛ bɔ olele bɛ ngoa ne bokale bɛ so. 

(Asomafoɛ 2:41-47) [Asomafoɛ 13:1-3; Kolosefoɛ 3:5-11]  

 

c. Ngondii ne mbakyekyemuɛ ha maenkyekyelɛ paa. Odi kyɛ yetira nhyehyɛleɛ ne atee bɔ 

yɛfa so yesisie y’afia ngondii nu yé 

  “Ɛmɔate kyɛ bɛhã behyirele mbanyi mɔ kyɛ, ‘Nnɛdi awue, na ebiala bɔ okoli awue ne okoli fɔ 

wɔ ndɛenbualɛ nu.’ Na mekã mekyire ɛmɔ kyɛ, ebiala bɔ ɔkɔfɛ oliɛma so yaa nen, okoli fɔ wɔ 

ndɛenbualɛ nu; ebiala bɔ okose oliɛma kyɛ ɔte sona mbaen nen, okoli fɔ badwa nyunu. Ebiala 

bɔ okose kyɛ, ‘Wɔ kwaseambane’ nen, okoli fɔ, na ɔkɔhɔ abɔnzam see nu. Yiti sɛ ɛfa w’ayɛyɛdeɛ ba afɔleɛ bokyea nwo, ná berɛ ɛkaye kyɛ eliɛma ne wɔ le dwirɛ a, yakyi w’ayɛyɛdeɛ ne to afɔleɛ bokyea ne nyunu berɛ, ná kɔ ɛne eliɛma ne bɛɛbɔ nu koraka né afa w’ayɛyɛdeɛ ne aabɔ afɔleɛ ne. (Mateo 5:21-24) [Anyandera 17:14; Mateo 18:15-17] 

 

6. Ahyerɛlɛ Krongron kyire yɛ nikyee fa ndotoleɛ, ngɔsoɛ ne maen kyekyelɛ nwo 

 

a. Ye nwo hia paa kyɛ maen mɔ ne mmeni kure bɛyɛ ndotoleɛ fa ngɔsoɛ ne ye bo 

tindimunɛ nwo  
Yeɛ nga ngyirele bɛ kyɛ, “Ɛmɔanwu edwirɛ bɔ wato yɛ ye: kyɛbɔ Yerusalem wakakyi 

kurofoen, bɔ ye pambim nemɔ koso bato nu see ɔ. Ɛ́mɔdwɔso maa yɛsa yɛkyekye 

Yerusalem fasue ne, amaa yɛ nyunu wangɔ so wangua ase.” Ngane kyɛbɔ me Nyameɛ walo 

me wagyina me si, ɔne edwirɛ bɔ Nana Atasɛsɛse wahã wahyire mene ngyirele bɛ. Na 

bɛhane kyɛ, “Ɛ́mɔma yɛdwɔso yɛsi!” Yiti bɛfale bɛ nwo belele sɔ adwuma paa ne anu. 

(Nehemia 2:17-18) [Anyandera 24:3-4; Yesaya 61:4] 

 

b. Maen maen ne mmeni kure bɔ bɛnyɔ maenkyekyelɛ nwo ndotoleɛ ne, ngɔsoɛ bɔ bɛ, na 

bɛyɔ kyẽa bie aworɛ ndoatoasoɛ aborɛ 

Nimdeɛ bɔ wabɔ me maen ne ati, bɛ boso konua. (Hosea 4:6a)  

 

AWURADE bɛ nana mɔ Nyameɛ ne, ɔsomane ye ɛbɔfoɛ mɔ mmerɛ pee maa bɛɛbɔle bɛ kɔkɔ, 

ofikyɛ né ye ahone la ye maen ne ye atenaleɛ ne anwo. Nakoso bɛhɔle so bɛgorole Nyameɛ ɛbɔfoɛ nemɔ anwo, bamva ye dwirɛ banyɛ huu, na bɛserele ye ngɔmhyɛlɛfoɛ nemɔ alaa 

kɔpem kyɛ AWURADE ɛyaa piri bɔ wafɛ ye wɔ ye maen so ne, ɔhɔle anwuro maa né bɛyɔ ye 

nwo hwee a ɔnyɛ yé ɔ. Yiti Nyameɛ mane Babilɔnb hene fale koɛ ɔɔtoale bɛ, na ɔfale 

ngrandɛ huhuni bɛ mmerandeɛ mɔ wɔ bɛ nekaa krongron awuro berɛ. Babilɔn hene wannwu 

aberandeɛ anaa taluwa, aworowaa anaa yarefoɛ biala anwumvoin, na Nyameɛ fale bɛ 

mukoraa wurale ye sa. Nyameɛ awuro berɛ nningyein mbiri mbiri ne mmaa mmaa, 

nningyein bɔ ɔwɔ AWURADE awuro berɛ nekaa bɔ bɛfa nningyein besie ne, yeɛ Nana Sedekia 

ne ye mbanyi bɛ nningyein, Babilɔn hene sesale, na ɔfale ye mukoraati hɔle Babilɔn. Bɛyerale 

Nyameɛ awuro ne, bebubuli Yerusalem fasue ne beguale, bɛyerale Yerusalem ahemvie nemɔ 

amukoraa, na nu nningyein bɔ ye nyɔboɛ yɛ se ne, bɛyerale ye mukoraa. Bɛ bɔ benyane bɛ ti 

bedidili nu ne amukoraa koso, ɔhyele bɛ nnure fale bɛ hɔle Babilɔn, na bɛɛyɛle ngoaa bɛmane 

ye ne ye mma mɔ alaa maa oodwuli kyɛ Pɛsia ahennie tumi dwɔsole ɔ. Ɛhe sili, amaa 



AWURADE dwirɛ bɔ ɔnate Yeremia so hane ne, wawa nu; amaa ɔnate so aseɛ ne wanya ate 

wali ye afofingyẽa. Ngyẽa amukoraa bɔ aseɛ ne lale berɛ mbaen ne, né odi afofikyẽa alaa 

kɔpem kyɛ afoɛ aburasoo sone ɔ.  (2 Aberɛso Dwirɛ 36:15-21) [sa nea: Rehoboam – 1 

Ahemvo 12] 

 

7. Ghana Asɔre ayɔ ye Kristofoɛ adwuma asɛdeɛ ne bue bɔ ye ole kyɛ, daa odi dwumaa kandinga 

wɔ maen kyekyelɛ nu. Ebie ole sukuu ne nwomaasualɛ nekaa ahoroɔ, asupiti ahoroɔ, prisafoɛ 

nwo adwuma, ɔne mmokalɛ paa ahoroɔ 

 

a. Yesu asetena ne ngyerɛkyerɛ dwudwole fale maen kyekyelɛ ne mmokalɛ bɔ odi kyɛ 

yɛboka yɛ mmango mmenia ɔ  
Yeɛ Farasiifoɛ mɔ bɛhɔle bɛɛbɔle porɛ kyɛbɔ bɛkwafa edwirɛ bɛkɔtetɛ Yesu noa ɔ. Na 

bɛsomane b’asuafoɛ mɔ ne Herodefoɛ maa bɛwale ye berɛ beebisale ye kyɛ, “Kyerɛkyerɛniɛ, 

yɛse kyɛ ɛte nahorɛniɛ, na ekyirekyire Nyameɛ atee ne turoloo, ɛnyɛ nyeyemuɛ; ofikyɛ ɛmva wɔ nye ndo mmenia bɛ dibea. Yiti kyire yɛ w’adwene. Aso mmeraa ma ate kyɛ yɛtua ɛtoɔ yɛma Kaesare, anaakyɛ ɔmma ate?” Nakoso Yesu nwuni b’adwenemmɔne ne, na obuale 

kyɛ, “Ɛmɔ, nyaatwomfoɛ! Nzu ati yeɛ ɛmɔbaatetɛ me noa ɔ? Ɛ́mɔfa sikaa bɔ bɛfa betua ɛtoɔ ne bie behyire me!” Na bɛfale denare ko bɛbrɛle ye. Na obisale bɛ kyɛ, “Nwa mvonini ne dumaa 

yeɛ ɔwɔ so ye?” Bebuale ye kyɛ, “Kaesare deɛ ɔ!” Yeɛ osele bɛ kyɛ, “Nzaade ɛ́mɔfa 

Kaesare deɛ bɛ́ma Kaesare, ná ɛ́mɔfa Nyameɛ deɛ bɛ́ma Nyameɛ.” (Mateo 22:15-21) [sa nea 

Luke 10:25-37] 

 

b. Tete akristofoɛ nemɔ tirale asomafoɛ nemɔ ngyerɛkyerɛ nemɔ bɔ ɔboka koyɛlɛ ne 

maenkyekyelɛ wɔ Rome maenbulɛ ne anu po ɔ nu 

   Ɛmɔ amukoraa bɛ́yɛ adwene ko; na nnɛma ɛmɔmoma ɛmɔ nwo so, na mmom ɛ́mɔbrɛ ɛmɔ 

nwo ase. Nnɛma ɛmɔbu ɛmɔ nwo nworɛfoɛ.  

Nnɛma ɛmɔfa bɔne betua ebiala bɔne kerɛ. Na mmom ɛ́mɔdwene bɔ ɔte paa wɔ mmenia 

mukoraa bɛ nye so ɔ nwo. Sɛ ɛmɔkɔhora a, ɛmɔ bue nu de, ɛmɔ ne ebiala bɛ́tena asomdwee 

nu. (Romanfoɛ 12:16-18) [sa nea Romanfoɛ 13:1-7; 1 Timoteo 2:1-3] 

 

c. Koyɛlɛ ne maen kyekyelɛ bɔ ɔfa ngɔsoɛ bɔ odi mu ba ne, ohia kyɛ ebiala bɔ 

adwumaserɛyɔlɛ ne nahorɛlilɛ nwo mmɔden  
Aliɛmaa mɔ, yɛle y’Awurade Yesu Kristo dumaa yɛhyɛ ɛmɔ kyɛ, aliɛmaa biala bɔ ɔnatenate 

basabasa ná onni ngyerɛkyerɛ bɔ onya fili yɛ berɛ ne aso ne, ɛmɔhwe ɛmɔ nwo befi ye 

nwo. Na ɛmɔ bɔbɔ ɛmɔse kyɛ ohia kyɛ ɛmɔsuasua yɛ ɔ, ofikyɛ mmerɛ bɔ né yɛwɔ ɛmɔ berɛ 

ne, yanyɛ foen; yeɛ yanni ebiala aleɛ bɔ yandua ye kerɛ ɔ. Na mmom yɛyerele yɛ nwo yɛyɔle 

adwuma eyia ne kɔngɔen, kyɛbɔ ɔkɔyɛ bɔ yɛngɔyɛ ɛmɔ nu biala so tɔsom ɔ. Ɛhe ngyire kyɛ 

yɛlle ye nwo ate kyɛ yɛkobisa ɛmɔ dɔ nikyee biala ɔ, na mmom yɛfale yɛ nwo yɛyɛle 

mvandoho kyɛ ɛmɔsua yɛ. Mmerɛ bɔ né yɛwɔ ɛmɔ berɛ nen, yɛmane ɛmɔ ahyɛdeɛ kyɛ, sona 

biala bɔ onguro kyɛ ɔyɔ adwuma ne, onni kyɛ odidi ɔ. Ofikyɛ yatete ye kyɛ mmenia biemɔ wɔ ɛmɔ nu bɔ bɛnatenate basabasa, bɔ bɛnyɔ adwuma biala, na mmom bɛfa bɛ noa bɛtoto 

mmenia dwirɛ nu ɔ. (2 Tɛsalonikafoɛ 3:6-11) [sa nea  Ɛfesofoɛ 4:25-29] 

 

 

 

 

 

 

 

 

 

 

 

 

 

 

 



 

 

BACK COVER 
Bible Society of Ghana (BSG) boka ewiase Ahyerɛlɛ Krongron fekue bɔ oli United Bible 

Societies (UBS) ne aso. UBS yɔ adwuma wɔ maen maen kɔbo 180 nu. Bible Society of Ghana nyɔ 
adwuma mbena mvasoɛ. Ye botaeɛ olɛ kyɛ ɔkɔma sona biala ye sa kɔha Nyameɛ dwirɛ ne wɔ ye 

bɔbɔ ye dwudwolɛ nu. Aliɛmaa, BSG te Ahyerɛlɛ Krongron nyɔboɛ ne aso bɔkɔɔ bɔ ebiala kɔhora 

bie tɔ ɔ. Sɛ ɔyɔ ko biala atɔen a, ɔbɔ ye nwo kerɛ, nakoso ɔyɛ BSG fɛ kyɛ, yɛ Awurade Yesu 

ahyɛdeɛ pirikua ne, odi so ɔ. Yiti yɛsrɛ wɔ kyɛ, kɔ so boka Bible Society of Ghana wɔ mbaeɛ ne 

akyɛdeɛ nu. Nyameɛ yira wɔ. 

The Bible Society of Ghana 

Zongo Sanko Station 

Tel: 0208-221866 

 

 

CENTRAL REGION  
CAPE COAST 
The Bible Society of Ghana 

Abease Roundabout, First Floor of Bussiness 

Storey Building, Store number 10, opp. CEF 

Tel: 0574-065270 

 

EASTERN REGION 
KOFORIDUA 
The Bible Society of Ghana 

Mile 50 Olive Mall Building 

Tel: 0573-661785 

 

WESTERN NORTH REGION 
SEFWI WIAWSO 
The Bible Society of Ghana 

Opp. the Church of Pentecost 

(near Baseline Pharmacy) 

Tel: 0543-489002 

 

UPPER EAST REGION 
BOLGA CENTRAL 
The Bible Society of Ghana 

Near Gratis Foundation (ITTU) 

Tel: 0248-977792 

mailto:info.tdi@biblesociety-ghana.org
mailto:info.tamale@biblesociety-ghana.org
mailto:info.ho@biblesociety-ghana.org


 

UPPER WEST REGION 
WA 
The Bible Society of Ghana 

Ministry Block B  

First Floor, Room 15 

Tel: 0242-082130 / 0244-887737 

